
Referat frå arbeidsmøte om forslag til endringar i kommuneplanen sin 

arealdel med føresegner 
 
Smøla kommune hadde bedt om eit arbeidsmøte for ein dialog om endringane kommunen har gjort i 
høve kommuneplanen sin arealdel som var på høyring i 2018. Kommunen hadde på førehand sendt over 
førebels planmateriale med føresegner. Både fylkeskommunen og Fylkesmannen gav uttrykk for at 
materialet var omfattande, og ein ikkje hadde fått nok tid til å sette seg inn i alt dette før møtet. 
Kommunen har gått gjennom alle motsegnene og innspela som kom inn under høyringa i 2018. Det er 
ikkje opna for nye innspel no fram til 2 gongs offentleg ettersyn. Det vart opplyst at kommunen også skal 
i gang med rullering av samfunnsdelen til kommuneplanen. 
 
Kirsti Stensø Skaget gjekk på vegne av Smøla kommune gjennom kva ein har gjort av endringar. Generelt 
kom det fram at plankartet er retta opp med tanke på omsynssoner og at koding på kart og i planomtalen 
no er retta opp. Det er set strengare krav til utarbeiding av reguleringsplan for utbyggingsområda. 
Kommunen har teke ut ein del utbyggingsområde, men også oppretthalde nokre utbyggingsområde der 
det føreligg motsegn til.  
 
ROS 
 
Det er teke utgangspunkt i DSB rettleiaren og eigne erfaringar i kommunen om kva som er dei største 
utfordringane. Det er laga ei risikoanalyse der ein risiko er plassert i raud og resten i gul kategori. Når det 
gjeld havnivåstigning og stormflo legg ein til grunn 2,5 meter som minimum byggehøgde i heile 
kommunen. 
 
KU 
 
Manglande arealstrategiar var ein vesentleg mangel ved planen. Ein har no teke mål og strategiar frå 
samfunnsdelen og inn i kapitel 4 i konsekvensutgreiinga og meiner no at konsekvensutgreiinga svarar ut 
arealstrategiane i planen. Smøla sin geografi gjer det vanskeleg å oppfylle krava i statlege 
planretningslinjer for bustad- areal og transportplanlegging. Kommunen ønsker å legge til rette for 
bustadbygging i alle bygdene både gjennom feltutbygging og LNF-spreidd. Det er laga ei samla vurdering 
for kvart område og samla for heile planen. Det er laga arealrekneskap der ein har fråtrekk for areal som 
det av ulik årsak ikkje kan byggast på, eks, byggegrense mot veg og kraftliner. Det er bygd 18 nye hus i 
kommunen i perioden 2007-2017.  
Ved motstrid skal gjeldande reguleringsplanar gå forran kommuneplanen.  
Både fylkeskommunen og Fylkesmannen gav uttrykk for at det er gjort mykje bra arbeid for å rette opp 
planen og ta omsyn til motsegnene som var fremma til planen på høyringa i 2018, men det vart påpeika 
ein del manglar i ROS analysen, arealrekneskap og at planen bør forenklast og gjerast enklare og lettare 
tilgjengeleg. Kommunen bad om at vi kjem med skriftlege konkrete merknader og råd så raskt som 
mogleg for å kunne ta dette med i det vidare arbeidet. Målet til kommunen er å få til eit planforslag utan 

motsegner og håper difor at ein kan få bistand til å rette opp planen og føresegnene før den blir lagt ut til 
offentleg ettersyn. Det kom fram på møtet det det framleis er uavklara tilhøve ikring automatisk freda 
kulturminne ved Dampleia.  
Fylkeskommunen sender tilsendt materiale som FK og FM har fått til Statens vegvesen. 
 
Gjennomgang av forslag til endring i arealdisponeringa 
 
Etter ei meir overordna innleiing, vart det gjort ei konkret gjennomgang av dei viktigaste endringane 
som er gjort i planen. Det vart også opplyst at det skal utarbeidast ein områdereguleringsplan for Hopen. 


